
Аннотация. Мазкур мақолада илк бор илмий-технологик ва иқтисодий хавфсизлик 

тизими доирасида олий малакали илмий ва илмий-педагог кадрлар аттестацияси 

хавфсизлигининг методологик-услубий ва амалий жиҳатлари кўриб чиқилган. Соҳага оид 

хавфсизлик индикаторлари, хавфсизлик кўрсаткичлари ва хавфсизлик чегараси, баҳолаш 

усуллари ҳамда аттестация тизимининг хавфсизлик мезонини белгилаш бўйича таклифлар 

ишлаб чиқилган. 

Калит сўзлар: миллий хавфсизлик, илмий-технологик хавфсизлик, иқтисодий 

хавфсизлик, олий малакали илмий ва илмий-педагог кадрлар аттестацияси, методологик 

ва услубий асослар, хавфсизлик индикаторлари, кўрсаткичлари ва чегараси. 

Таҳлил ва натижалар (давоми) 

Илмий-технологик хавфсизликнинг моҳияти юзасидан амалга оширилган 

тадқиқотларда ягона ёндашув мавжуд эмас. Таҳлилнинг кўрсатишича, аксарият 

тадқиқотлар “илмий салоҳият” ёки “технологик хавфсизлик” йўналишида, баъзиларида 

“илмий-техник ва технологик хавфсизлик” сифатида [1], айримларида “илмий-технологик 

хавфсизлик” йўналишига урғу бериб кўриб чиқилган. Баъзи тадқиқотларда таълим 

компоненти [2]га устувор даражада қаралган. Таъкидлаш кераки, “илмий-технологик 

хавфсизлик» - мамлакат суверенитети, миллий хавфсизлиги, ижтимоий-иқтисодий ва 

маданий ривожланишини таъминлашга, миллий хавфсизликнинг таркибий қисмларига 

техносфера, ташқи ва ички таҳдидлар таъсирининг минималлаш-тирилган ёки компенсация 

қилинган ҳолатидир” [3] мазмунидаги таърифга устувор қаралмоқда. Ривожланишнинг 

ҳозирги ва истиқбол босқичларида илмий (илмий салоҳият) ва технологик 

хавфсизликларни автоном ҳолда кўриб чиқиш кутиладиган самарани бермайди. Масала 

комплекс ҳолда, яъни “илмий-технологик хавфсизлик”ни яхлит тизим сифатида кўриб 

чиқилиши зарур. “Иқтисодчиларнинг ҳисоб-китобларига кўра, бугунги кунда дунё 

миқёсида тўпланган жами бойликларнинг 16 фоизи ишлаб чиқариш воситалари, 20 фоизи 

табиий ресурслар ҳиссасига тўғри келса, нақ 64 фоизи, яъни учдан икки қисми бевосита 

инсоннинг ақли ва салоҳияти, билими ва тажрибаси маҳсулидир” [4]. Жаҳонда тобора 

кескинлашиб бораётган рақобат ва глобал ўзгаришлар шароитида илмий ва технологик 

ривожланиш, шунингдек замонавий ва истиқбол талаблари, таҳдидларни эътиборга олган 

ҳолда миллий хавфсизлик тизими таркибида иқтисодий ва илмий-технологик хавфсизлик-

ларни “эгизак хавфсизлик” [5] доирасида кўриб чиқилиши умумсамарадорликка хизмат 

қилади. Биринчиси таклифни ишлаб чиқса, иккинчиси ишлаб чиқилган таклифни амалга 

оширишига кўра умумсамарани таъминлайди.  

Илмий-технологик хавфсизлик масаласига оид  тегишли ҳужжатлар ва муайян 

тадқиқотларда [6] уни баҳолаш тизимлари турли даражаларда кўриб чиқилган. Жаҳон 

иқтисодиётининг шиддатли ривожланиши ва кескин ўзгаришлар шароитида мамлакатлар 

суверенитетини таъминлашда технологик суверенитет ўта муҳим аҳамият касб этмоқда. 

Шунга кўра технологик револю-ция жадал ривожланишига кўра АҚШ, Хитой Халқ 

Республикаси, Германия ва Япония каби мамлакатларда илмий-технологик сиёсат жадал 

амалга ошириб келинмоқда. Таъкидлаш керакки, миллий иқтисодиётларнинг технологик 

ривожланишга бўлган ёндашувига кўра дунё мамлакатлари орасидаги ривожланиш 

даражасидаги тафовутлар тобора ортиб боради. Шунга кўра илмий-технологик хавфсизлик 

даражасини ифодаловчи муҳим унсур бўлган технологик ривожланиш даражаси мавжуд 

ёндашувларга биноан бир томондан иқтисодиёт тармоқлари (ишлаб чиқариш)нинг 

замонавий ҳолати (истиқбол имконияти) қай даражада жаҳон тараққиёти тенденциясига 

монандлиги ва модернизациялаб бориш даражаси ҳамда монанд равишда мутахассислар 

таркибига эгалиги билан, иккинчи томондан эса миллий илмий салоҳият натижасидан 

ривожланишда қай даражада фойдаланиш имкониятлари билан тавсифланади. 

“Илмий-технологик хавфсизлик” доирасида таълим ва илм-фан соҳаларининг муҳим 

таркибий қисми бўлган илмий салоҳият ҳамда илмий ва илмий-педагог кадрлар 

аттестацияси хавфсизлиги (аттестация хавфсизлиги) юзасидан қуйидагиларни келтириш 

мумкин:  

биринчидан, аттестация хавфсизлиги ҳолати аксарият  унгача бўлган таълим ва илм-

фан соҳаларида амалга оширилган комплекс ишлар натижалари асосида намоён бўлади 

(мазкур соҳаларнинг ривожланиш ҳолати; соҳаларни бошқариш даражаси; докторантурани 

ташкил қилиш самарадорлиги; илмий муҳитнинг соғломлиги; бошқалар); 

иккинчидан, аттестация хавфсизлиги унгача амалга оширилган жараёнлар натижалари 

билан бирга аттестация жараёнида амалга оширилган экспертиза сифатига кўра 

умумлашган ҳолда юзага чиқади. Шу жиҳатдан аттестация  хавфсизлиги масаласини 

авваламбор илмий салоҳият, илмий салоҳият натижаларидан қай даражада технологик 

ривожланишда фойдаланиш, давлат илмий грантига оид масалаларни кўриб  чиқишни 

тақазо этади. 

Илмий-технологик хавфсизлик даражасини ифодаловчи асосий унсурлардан бири 

бўлган илмий салоҳият бир томондан илмий фаолият қай даражада ташкил этилгани, 

иккинчи томондан эса ишлаб чиқариш, давлат ва жамият ривожи илмий натижаларга қай 

даражада таянганлиги билан хусусиятланади. “Ўз иқтисодиётини мавжуд табиий 

ресурсларни сарфлаш эвазига эмас, инновацион маҳсулотлар яратиш, ўзлаштириш ва илғор 

техно-логияларни ишлаб чиқаришга жорий қилиш орқали ривожлантириш тараққиётнинг 

асосий омилига айланмоқда” [7]. Шунга кўра илмий салоҳият таълим ва илм-фан 

соҳаларининг ривожланиши даражаси, илмий фаолиятни самарали ташкил қилиш, илмий 

инфратузилманинг рақобатбардошлиги, илмий салоҳиятни рўёбга чиқариш имконият, 

илмий натижаларни амалиётга жорий қилиш ва патентлаштириш-тижоратлаштириш 

даражаси ҳамда илмий даражали  кадрларнинг сифат таркиби кабиларни қамраб олади. 

Илмий салоҳият мазмун-моҳиятига нисбатан турли ёндашувлар мавжуд бўлиб, 

жумладан ресурсларнинг мавжудлигига кўра [8], масалани кенгроқ, жумладан 

институционал ва ташкилий-кадрлар жиҳатдан қамраб олиш [9], мотивация муҳити [10], 

илмий тизимнинг масалани ҳал этиш қобилияти ва илмий фаолиятни ташкил этиш 

даражасига кўра тавсифланади. Илмий салоҳиятга қатор тадқиқотларда ўзига хос ҳолда 

ёндашилган [11]. 

Миллий,  иқтисодий ва илмий-технологик  хавфсизликлар тизимида умумқабул 

қилинган ёндашувларга кўра илмий салоҳият асосан икки йўналишда – миқдор ва сифат 

мезонларига кўра баҳоланади. Шуни таъкидлаш керакки, кенг маънода илмий фаолият 

унинг қай даражада ташкил этилгани, жамият тараққиёти қай даражада ишлаб чиқилган 

илмий натижа (маҳсулот)ларга таянганлигига кўра методологик-услубий жиҳатдан илмий 

салоҳиятнинг таркиби қуйидагиларни қамраб олиши мақсадга мувофиқ: илмий фаолиятни 

самарали ташкил қилиш; илмий фаолиятга инфратузилма мувофиқлиги; патентлаштириш 

ва тижоратлаштириш даражаси;  натижаларни амалиётга жорий қилиш даражаси; илмий 

даражали кадрларни тайёрлаш ҳолати;  илмий даражали кадрлар аттестацияси ҳолати; 

илмий даражали кадрларнинг сифат таркиби. 

Услубий жиҳатдан мазкур кўрсаткичлар миллий, фан тармоқлари (ихтисосликлар), 

минтақалар, тармоқлар, алоҳида субъект ва мақсадли параметрлар каби йўналишларда 

аниқланади. Илмий салоҳият (фаолият)нинг туб масалаларидан бири самарадорлик 

(натижадорлик) миқдорий ва сифат жиҳатдан баҳоланишига кўра инсон капиталини 

ривожлантириш, меҳнат, молия ва моддий ресурслар харажатлари муҳим аҳамият касб 

этади. Муайян тадқиқотларда фаолият натижаларини миқдорий баҳолашнинг аниқ 

схемалари мавжудлиги юзасидан таклифлар асосланган [12], баъзиларида натижаларни 

миқдорий баҳолаш мақсадга мувофиқ эмаслиги билдирилади [13]. Аксарият тадқиқотларда 

самарадорликни “илмий янгилик (кашфиёт, натижа)ни яратиш – трансформациялаш” 

жараёнига кўра миқдорий баҳолашнинг мақсадга мувофиқлигига устувор қаралмоқда. Бу 

борада илмий янгиликнинг тижорат салоҳияти масаласи кенг муҳокама қилинмоқда. Илмий 

салоҳиятни баҳолаш-да патент фаоллигига [14] алоҳида эътибор берилади. 

Илмий салоҳият (фаолият) самарадорлигини миқдорий баҳолаш ёнда-шувининг 

устуворлиги бўйича, жумладан қуйидагиларни кўрсатиб ўтиш мумкин: а) замонавий шарт-

шароитларга кўра олдиндан белгиланган параметрлар бўйича аниқ манзилли тадқиқотлар 

портфелини устувор шакллантириш заруратининг ортиб бориш тенденцияси мавжудлиги; 

б) сарфланадиган ресурслар самарадорлигига миқдор-сифат жиҳатдан ишончнинг аввалдан 

асосли бўлиши динамикаси (ушбу ёндашув фундаментал ёки венчур тадқиқотлар 

самарадорлигига ҳам ижобий таъсир кўрсатади).  

Бунда илмий салоҳият (фаолият) самарадорлигини миқдорий баҳолаш ёндашувининг 

устуворлиги юзасидан “Кимёвий ва технологик жараёнларни моделлаштириш” 

ихтисослигини рўйхатга киритилишини кўрсатиб ўтиш мақсадга мувофиқ. Жаҳон илмий-

технологик ривожланишининг замонавий ва истиқбол тенденциясида рақамли 

трансформация, сунъий интеллект ва моделлаштириш технологияларининг жадаллашуви, 

замонавий кимё сано-атини сифат жиҳатдан ривожлантириб бориши ҳамда фанлараро 

тадқиқотлар кўламини кенгайтириш, истиқболда амалга ошириладиган тадқиқотларни 

прогнозлашнинг илмий асосларини сезиларли даражада оширишда кимёвий ва технологик 

жараёнларни моделлаштириш энг замонавий йўналишлардан бири ҳисобланади. Шунга 

кўра профессорлар, кимё фанлари докторлари И.Асқаров ва М.Мўминжонов томонидан 

“Кимёвий ва технологик жараёнларни моделлаштириш” ихтисослигини рўйхатга киритиш 

бўйича таклиф асосланиб, ихтисослик паспорти лойиҳаси ишлаб чиқилган (III.2026). Ушбу 

таклифнинг эксперт кенгаши ва етакчи ОТМ, ИТМ томонидан  ижобий баҳоланишига кўра 

мазкур ихтисослик кимё, техника ва фармацевтика фанлари бўйича рўйхат таркибида 

тасдиқланган. Мазкур ихтисослик юзаси-дан, жумладан қуйидагиларни таъкидлаш 

мумкин: биринчидан, кимёвий ва технологик жараёнларни моделлаштириш йўналишида 

жаҳонда фақат саноқли давлатлар, масалан АҚШ, Япония, Канада, Россия, Жанубий Корея 

давлатларида тадқиқотлар ташкил этилган. Ихтисосликнинг жорий қилиниши натижасида 

Ўзбекистонда ушбу  йўналишда мақсадли тадқиқотларни ташкил этишнинг илмий-ҳуқуқий 

асоси яратиб берилди; иккинчидан, янги ихтисосликнинг ўзига хос хусусияти шундаки – 

аввал бажарилган тадқиқотларнинг қиёсий таҳлили ва кимёвий жараёнлардаги 

ўзгаришларнинг сабаб-оқибат муносабатининг асосланишига кўра истиқболда мақсадли  

йўна-лишлар ва манзилли мавзуларда илмий тадқиқотларни ташкил қилиш, қандай илмий-

амалий натижалар олиниши мумкинлигига оид прогнозларнинг илмий асосланиш 

даражасини бир неча бор оширишга хизмат қилади. 

Услубиётга кўра илмий-технологик мутаносиблик нуқтаи-назаридан илмий салоҳият 

натижаларидан қай даражада технологик ривожланишда фойдаланиш имкониятларини 

тавсифлашда тадқиқотларнинг иқтисодиёт тармоқлари (ишлаб чиқариш)ни истиқболли 

ривожлантириш мақсад ва вазифаларига мувофиқлигига кўра тадқиқотнинг мувофиқлик 

даражасига урғу бериш мақсадга мувофиқ. Ушбу даражани, жумладан қуйидагиларга кўра 

миқдорий баҳолаш мақсадга мувофиқ: тадқиқотни ташкил қилишда тармоқ (манфаатдор 

юридик шахс) иштироки даражаси; тадқиқотни молиялашти-ришда тармоқ (манфаатдор 

юридик шахс) иштироки даражаси; илм-фан ва ишлаб чиқариш интеграциясининг 

мувофиқлик даражаси (“а” ва “б” бандлари асосида);  тадқиқот натижасини патентлаш 

даражаси; илмий натижани тижоратлаштириш даражаси. 

Илмий салоҳият ва давлат грантлари механизмлари 

Илмий салоҳият ва илмий-технологик хавфсизлик уйғунлигини таъминлашда илмий-

ташкилий ва молиявий воситалигига кўра давлат буюртмаси сифатида давлат илмий 

грантлари (давлат грантлари) механизми муҳим аҳамият касб этади. Шунга кўра бир 

томондан давлат грантлари илмий салоҳиятни мустаҳкамлаш, иккинчи томондан илмий 

салоҳият ва илмий-технологик хавфсизлик уйғунлигини таъминловчи локомотив 

вазифасини ўташи шарт (Маълумот учун: афсуски айрим олимлар томонидан 

локомотивлик масаласида диссертацион тадқиқотларни давлат грантларидан юқори 

қўймоқдалар. Диссертация ҳеч қачон давлат гранти асосида бажарилган тадқиқотдан юқори 

бўла олмайди. Зеро, диссертация муайян тадқиқот мавзуси асосида бир шахс томонидан 

илмий раҳбарининг маслаҳатлари асосида бажарилса,  давлат гранти етук олимлар жамоаси 

томонидан давлат буюртмаси асосида бажарилади). 

Давлат грантларининг ижтимоий-иқтисодий самарадорлигини оширишда, жумладан 

қуйидагиларга аҳамият каратиш зарур: 

биринчидан, давлат грантларига сарфланадиган маблағлар ва тадқиқотлар 

самарадорлигини оширишда давлат грантлари маблағларини икки қисмга, яъни 

фундаментал илмий тадқиқотлар [15] ва илмий амалий тадқиқотлар [16]-инновацион 

лойиҳалар қисмларига ажратиб, давлат бюджетидан ажратиладиган маблағларни шунга мос 

равишда 20% ва 80% ҳажмида йўналтириш мақсадга мувофиқ; 

иккинчидан, минтақавий муаммолар илмий ечимини таъминлашда минтақалардаги 

илмий салоҳиятдан оқилона фойдаланган ҳолда давлат грантлари маблағларига нисбатан 

минтақавий квоталарни белгилаш мақсадга мувофиқ (масалан, жами фундаментал илмий 

тадқиқотларга ажратиладиган маблағнинг 50 фоизи ва илмий амалий тадқиқотлар-

инновацион лойиҳалар бўйича ажратиладиган маблағларнинг 60 фоизини минтақаларга 

ажра-тилиши). Ушбуда қуйидаги шартнинг бажарилиши мақсадга мувофиқ: давлат 

грантлари илмий натижаларини истеъмол қилувчи (буюртма берувчи) минтақавий 

ташкилотлар томонидан давлат грантлари маблағи ҳажмига нисбатан 30-50 фоиз 

даражасида қўшимча инвестиция киритиш; 

учинчидан, докторантура самарадорлиги ва илмий тадқиқотлар сифатини ошириш, 

илмий-молиявий имкониятлардан оқилона фойдаланишда фан тармоқлари кесимида 

“Давлат грантлари, докторлик ва магистрлик диссертациялари мавзуларини 

мувофиқлаштирувчи республика кенгаш”ларини тузиш мақсадга мувофиқ. Шунга кўра 

докторантурага қабул квотасини илмий  амалий тадқиқотлар-инновацион лойиҳалар 

йўналишидаги тад-қиқотлар бўйича - давлат органлари ва ижтимоий ташкилотлар 

буюртмалари ҳамда фундаментал илмий тадқиқотлар йўналишида жамоатчилик асосида 

фаолият олиб борадиган давлат грантлари, докторлик ва магистрлик диссертациялари 

мавзуларини республика мувофиқлаштирувчи кенгашлари тавсиясига кўра шакллантириш 

механизмини йўлга қўйиш мумкин; 

тўртинчидан, давлат грантларини шакллантиришда фанлараро интеграция 

устуворлиги мақсадга мувофиқ бўлиб, илмий-ташкилий жиҳатдан давлат грантларининг 

амалга оширилишини тегишли равишда миллий илмий-тадқиқот кластерлари ва 

йўналишлараро илмий-тадқиқот кластерлари негизида ташкил қилиш синергетик 

самарадорликни кескин даражада оширишга хизмат қилади. Таъкидлаш керакки, барча 

давлат грантлари доирасида бажариладиган тадқиқотлар таркибига мавзуга мувофиқ 

бўлган барча докторлик ва магистрлик диссертацияларини киритиб, уларнинг бажарилиши 

ва  натижаларининг амалиётга самарали жорий қилинишини ташкил қилиш мақсадга 

мувофиқ. 

Илмий-технологик хавфсизликнинг таркибий қисми бўлган олий малакали илмий ва 

илмий-педагог кадрлар аттестацияси хавфсизлиги (аттестация хавфсизлиги) муаммолари 

бўйича тадқиқотлар жуда кам дара-жада амалга оширилган бўлиб, тегишли тадбирлар 

асосан амалий тартибда ташкил этилган. Олий малакали илмий ва илмий-педагог кадрлар 

аттестацияси хавфсизлиги ижтимоий-иқтисодий ривожланишнинг муҳим мезонларидан 

бири сифатида амал қилиб, аттестация хавфсизлигининг хусусиятига кўра, жумладан 

қуйидагиларни таъкидлаб ўтиш мақсадга мувофиқ: 

биринчидан, аттестация хавфсизлиги  ўсиб борувчи тартибда илмий-технологик 

хавфсизлик, иқтисодий хавфсизлик ва миллий хавфсизлик тизимида муҳим аҳамият касб 

этиб, умумхавфсизлик ва рақобатбардошликни таъминловчи муҳим воситалардан биридир. 

Зеро, аттестация хавфсизлиги ил-мий салоҳиятнинг сифат таркибига ва кадрлар тайёрлаш  

даржасига таъсир этиб, ўз навбатида улар кейинги йиллар давомидаги тадқиқотлар, кадрлар 

тайёрлаш ва илмий даражали кадрлар таркиби сифатига сезиларли даражада таъсир 

кўрсатади; 

иккинчидан, аттестация хавфсизлиги илмий муҳокамалар сифатига, ва охир-оқибатда 

соғлом илмий муҳит даражасига таъсир кўрсатади. Агарда хавфсизлик масаласига эътибор 

пасайтирилса, бу албатта соғлом илмий муҳитга салбий таъсир кўрсатиб, у ўз навбатида 

бошқа салбий иллат, хавф-хатар ва таҳдиднинг ортиб боришига олиб келади; 

учинчидан, аттестация хавфсизлиги ўз навбатида таълим ва илм-фан соҳалари 

башқаруви сифати ва бошқарув қарори самарадорлигига тўғридан-тўғри таъсир этади.   

Аттестация хавфсизлигини баҳолашнинг методологик асослари 

Олий малакали илмий ва илмий-педагог кадрлар аттестацияси ва хавфсизлиги бўйича 

таҳлиллар ва тўп-ланган тажрибага кўра олий малакали илмий ва илмий-педагог 

кадрлар аттестацияси хавфсизлиги - олий малакали илмий ва илмий-педагог кадрлар 

аттестациясига қадар таълим ва илм-фан соҳаларида ҳамда бевосита аттестация жараёнида 

юзага келаётган (келган) ёки салбий таъсир кўрсатиши мумкин бўлган (салбий таъсир 

кўрсатаётган) таҳдид (хавф-хатар)лардан ҳимояланишдир.  

Олий малакали илмий ва илмий-педагог кадрлар аттестацияси хавфсизлигини 

таъминлаш бўйича қуйидаги ҳолатларни алоҳида кўрсатиб ўтиш зарур: 

биринчидан, аттестация хавфсизлиги тўғридан-тўғри аттестация жара-ёнига қадар, 

яъни (1) докторантура хавфсизлиги ва (2) ОТМ, ИТМ бирламчи экспертизаси 

хавфсизлигига боғлиқ. Амалиётнинг кўрсатишича муайян ҳолатларда докторантура ва 

ОТМ, ИТМ бирламчи экспертизаси хавфсизлиги жараёнида муаммо “яширинган” тавсифга 

эга бўлиб, унинг салбий оқибатлари муайян муддат (3-5 йил)дан кейин аттестация 

жараёнида намоён бўлади. Яъни муаммо аввал (докторантура ва ОТМ, ИТМ даражасида) 

пайдо бўлиб, юзага чиқмайди; ушбу муаммонинг оқибати аттестация ишларини илмий 

кенгашлар ва  аттестация органида кўриб чиқиш жараёнида намоён бўлади; 

иккинчидан, умумсамарадорликни таъминлаш мақсадида “докторантура хавфсизлиги 

- ОТМ, ИТМ бирламчи экспертизаси хавфсизлиги - аттестация хавфсизлиги” босқичларини 

яхлит тизим сифатида уйғун ҳолда кўриб чиқиш зарур. 

Услубий жиҳатдан докторантура хавфсизлиги ҳамда ОТМ, ИТМ бирламчи 

экспертизаси хавфсизлиги бўйича қуйидагиларни билдириш мумкин. 

Олий таълимдан кейинги таълим институтларида илмий даражали кадрлар тайёрлаш 

жараёни хавфсизлигини “Докторантура хавфсизлиги даражаси” индикаторлари асосида 

баҳолаш мақсадга мувофиқ бўлиб, шу йўналишда таклиф этилаётган 5 та хавфсизлик 

кўрсаткичи асосида миқдорий ва сифат жиҳатдан тавсифланади (диссертацияни субъектив 

омилга кўра тайёрламаслик; талабгорнинг илмий даража шахсига мувофиқлиги; талабгор 

фаолияти мониторингида коррупция ҳолатининг йўқлиги; талабгор фаолияти 

мониторингида субъектив омилнинг йўқлиги; талабгор фаолиятига якуний хулоса беришда 

субъектив омилнинг йўқлиги). 

Талабгорларни ОТМ, ИТМда бирламчи экспертизадан ўтказиш жараёни 

хавфсизлигини “ОТМ, ИТМ бирламчи экспертизаси хавфсизлиги даражаси” 

индикаторларига кўра баҳолаш мақсадга мувофиқ бўлиб, таклиф этилаётган  

4 та хавфсизлик кўрсаткичи асосида миқдорий ва сифат жиҳатдан тавсифланади 

(талабгорнинг илмий даража шахсига мувофиқлиги; диссертациянинг ОТМ, ИТМдаги 

муҳокамасида субъектив омилнинг йўқлиги; диссертациянинг ОТМ, ИТМдаги 

муҳокамасида коррупция ҳолатининг йўқлиги; ОТМ, ИТМда диссертацияни илмий 

кенгашга тавсия қилишда субъектив омилнинг йўқлиги). 

Аттестация хавфсизлиги мезонлари ва кўрсаткичлари 

Методологик ва услубий жиҳатдан олий малакали илмий ва илмий-педагог кадрлар 

аттестацияси  хавфсизлигини баҳолаш амалиёти умум, фан тармоқлари (ихтисосликлар), 

ОТМ/ИТМ, илмий кенгаш ва муайян белгилар кесимида амалга оширилиши мумкин. Бунда 

аттестация хавфсизлиги [17] мезони, хавфсизлик индикаторлари, хавфсизлик кўрсаткичлари, 

таҳдид ва аттестация хавфсизлик чегаралари муҳим аҳамият касб этди. Услубиётга кўра 

олий малакали илмий ва илмий-педагог кадрлар аттестацияси хавфсизлиги-нинг мезони, 

индикаторлари, кўрсаткичлари, таҳдидлар ва хавфсизлик чегаралари қуйидагича 

тавсифланади:  

а) олий малакали илмий ва илмий-педагог кадрлар аттестацияси хавфсизлиги мезони 

- олий малакали илмий ва илмий-педагог кадрлар аттестацияси жараёнида юзага келаётган 

(келган) ёҳуд салбий таъсир кўрсатиши мумкин бўлган (салбий таъсир кўрсатаётган) 

таҳдид (хавф-хатар)ларни энг кам даражага олиб келиш ёки тўлалигича бартараф этилиши 

(ҳолати)дир; 

б) олий малакали илмий ва илмий-педагог кадрлар аттестацияси хавфсизлиги 

индикатори - олий малакали илмий ва илмий-педагог кадрлар аттестацияси жараёнида 

юзага келаётган (келган) ёҳуд салбий таъсир кўрса-тиши мумкин бўлган (салбий таъсир 

кўрсатаётган) таҳдид (хавф-хатар)лардан ҳимояланиш ҳолатини мақсадли миқдорий ўлчов 

(кўрсаткич)лар натижаларини умумлаштирма ҳолда сифат жиҳатдан баҳоланишидир. 

Аттестация хавфсизлиги индикаторлари сифатида қуйидагилар таклиф этилади: қонун 

устуворлигига риоя қилиш; субъектив омилларга барҳам бериш; рақамлаштириш 

имкониятидан тўлиқ фойдаланиш; 

в) олий малакали илмий ва илмий-педагог кадрлар аттестацияси хавфсизлиги 

кўрсаткичи - олий малакали илмий ва илмий-педагог кадрлар аттестацияси 

хавфсизлигининг муайян ҳолатини миқдорий жиҳатдан баҳо-лашдир.  

Тажрибага кўра, илмий кенгаш даражасида аттестация хавфсизлиги кўрсаткичлари 

сифатида, жумладан қуйидагилар таклиф этилади: “низомлар талабларига риоя қилиш”; 

“илмий семинардаги диссертация экспертизасида субъектив омилнинг йўқлиги”; 

“талабгорнинг илмий даража шахсига мувофиқлиги”; “илмий кенгашдаги аттестация 

жараёнида коррупция ҳолатининг йўқлиги”; “аттестация жараёнида ёлғончилик 

ҳолатининг йўқлиги”; “рақамлаштириш имкониятларидан мақсадли фойдаланиш»; 

“плагиат ҳолатининг мавжуд эмаслиги”. Таъкидлаш керакки, ёлғончилик ҳолати аттестация 

жараёнини соғлом ва самарали ташкил этишга таҳдид ҳисобланади. Шунга кўра аттестация 

жараёни иштирокчилари ва илмий кенгашлар раҳбарияти бундай ҳолатга алоҳида эътибор 

қаратишлари зарур;   

      Тажрибага кўра олий малакали илмий ва илмий-педагог кадрлар аттестацияси 

хавфсизлиги (якуний) натижалари аттестация органи даражасида амалга оширилади. Олий 

малакали илмий ва илмий-педагог кадрлар аттестацияси хавфсизлиги кўрсаткичлари 

сифатида, жумладан қуйидагилар таклиф этилади: 

низомлар талабларига риоя қилиш;  

низом қоидалари ва замонавий талаб мувофиқлиги;  

диссертация экспертизасида субъектив омилнинг йўқлиги; 

диссертация экспертизасида коррупция ҳолатининг йўқлиги; 

рақамлаштириш имкониятларидан мақсадли фойдаланиш; 

плагиат ҳолатининг мавжуд эмаслиги. 

Услубий жиҳатдан кўрсаткичлар бўйича ҳар бир талабгор (аттестация иши) 

даражасида чекланишлар аниқланган ҳолда, жами талабгорлар бўйича чекинишлар умум 

ҳолда миқдорий  баҳоланиб, сифат жиҳатдан тав-сифланади. Таъкидлаш керакки, 

кўрсаткичларни баҳолаш ишлари илмий кенгашлар томонидан, юқори турувчи органда эса 

кўрсаткичлар қуйи хавфсизлик даражалари натижаларни эътиборга олган ҳолда жараён 

комплекс амалга оширилади. Хавфсизлик кўрсаткичлари услубий жиҳатдан: 

“низомлар талабларига риоя қилиш” хавфсизлик кўрсаткичи аттестация жараёнининг 

барча босқичларида талабларнинг ягоналигини таъминлашда фундаментал аҳамият касб 

этиб, кутилаётган ижтимоий-иқтисодий самарага эришишга хизмат қилади. Бугунги кунда 

мамлакатимизда халқпарвар давлат пойдевори сифатида адолат ва қонун устуворлигига 

алоҳида эътибор қартил-моқда. Аттестация жараёнининг барча босқичларида низомлар 

талабларига риоя қилинишини миқдорий жиҳатдан баҳолаш борасида таклиф этилаётган 

кўрсаткич муайян аҳамият касб этади. Масалан, аттестация талабларининг ягоналигини 

таъминлашда 2022-III.2026 йилларда илмий семинардан кейин тақдим этилган жами 

аттестация ишларининг 64% ёки 64782 таси (ўрта ҳисобда уч марта) экспертиза ва назорат-

таҳлил натижаларига кўра илмий кенгашларга қайта ишлашга қайтарилган. Бунда муайян 

илмий кенгашлар томонидан низомнинг ишни ҳимояга қабул қилиш бўйича талаби 

тегишли равишда бажарилмаганини кўрсатади. Шунга кўра ҳар бир қайта ишлаш учун 

қайтарилган ва жами қайтарилган ишларнинг улуши баҳоланади. Низомлар бўйича 

белгиланган гуруҳлар натижаси умумлашган ҳолда баҳоланиб, кўрсаткич миқдорий 

жиҳатдан яхлитланади ва тегишли хулоса қабул қилинади;  

“низом қоидалари ва замонавий талаб мувофиқлиги” хавфсизлик кўрсаткичи бугунги 

кунда долзарб бўлиб бораётган масала ҳисобланади. Зеро, тартиб-қоидаларнинг замонавий 

ва истиқбол ўзгаришларига нечоғлиқ мувофиқлиги жараён натижаларининг сифати ва 

самарадорлигига катта таъсир кўрсатади. “Дунё яралибдики, у доимий, узлуксиз 

ўзгаришда. Қадимги донишмандлар айтганидек, “абадий ҳаракат бу - абадий ўзгаришдир”. 

Яъни доимий ўзгаришлар – абадият қонуни. Ҳаётдаги ва инсонлар тафаккуридаги 

ўзгаришлар, уларнинг эзгу ниятлари ва орзу-умидлари – тараққиётнинг, янгиланиш ва 

модернизациялашувнинг ҳаракатлантирувчи кучи, зарурий шартидир. Бу борада машҳур 

инглиз сиёсатчиси ва давлат арбоби Уинстон Черчилл “Яхшилаш – ўзгаришни, мукаммал 

бўлиш - тез-тез ўзгаришни англатади”, деб таъкидлаган” [18]. Шунга кўра таклиф этилаётган 

хавфсизлик кўрсаткичи олий малакали илмий ва илмий-педагог кадрлар аттестациясининг 

норматив-ҳуқуқий базасини мамлакатимиз стратегик тараққиётги ва илғор хорижий 

тажрибага нақадар монандлигини миқдорий баҳолашнинг услубий асосларини 

такомиллаштиришга хизмат қилади; 

“диссертация экспертизасида субъектив омилнинг йўқлиги” хавфсизлик кўрсаткичи 

аттестация ишларини кўриб чиқиш ва жараёнда аттестация талабларининг ягоналигини 

таъминлашга салбий таъсир кўрсатувчи ҳолатлар бўйича баҳоланади; 

“диссертация экспертизасида коррупция ҳолатининг йўқлиги” хавфсизлик 

кўрсаткичи. “Коррупция инсонлар ҳуқуқларининг бузилишига, яшаш сифатининг 

ёмонлашувига, соф бозор мехнизмларининг бузилишига олиб келади, демократик 

тамойиллар ва ҳуқуқий тартиботни заифлаштиради, ... Бугунги кунда ушбу хавфли ҳодиса 

жаҳоннинг барча - катта ва кичик, бой ва камбағал давлатларини ташвишга солиб келаётган 

глобал муаммодир” [19]. Янги Ўзбекистонни барпо этиш жараёнида коррупция муаммосига 

алоҳида аҳамият қаратилиб, унга қарши курашишнинг самарали ҳуқуқий ва институционал 

асослари яратилди ва бу борада муайян натижаларга эришилди. Бугунги кундаги долзарб 

вазифаларимиздан бири сифатида мазкур ҳолатнинг олдини олиш юзасидан амалга 

оширилаётган тизимли чора-тадбирларни изчил давом эттириш ҳисобланади. Шунга кўра 

мазкур кўрсат-кич коррупция ҳолатини миқдорий баҳолаш имконини яратади;  

“рақамлаштириш имкониятларидан мақсадли фойдаланиш” хавфсизлик кўрсаткичи, 

айниқса сунъий интеллект технологиялари жадал ривожланиши билан боғлиқ масала 

ҳисобланади;  

“плагиат ҳолатининг мавжуд эмаслиги” хавфсизлик кўрсаткичини баҳолашда 

қуйидагини назарда тутиш мақсадга мувофиқ: матн бўйича плагиат ҳолатига рухсат 

берадиган миқдорий ўлчов бўлмаслиги керак. Диссертация матнининг оргиналлик 

даражаси, масалан 95 фоизни ташкил этади, демак бу яхши ҳолат мазмунида хулоса 

берилиши ноўриндир. Зеро, матнда ҳеч қандай кўчирмачилик бўлмаслиги, ҳар бир ўзга 

манбадан олинган материалга у ёки бу даражада ҳавола берилган бўлиши шарт. 

г) олий малакали илмий ва илмий-педагог кадрлар аттестацияси хавфсизлигига 

таҳдид - аттестация иши экспертизаси ёки аттестация тадбирларини ташкил қилишда у ёки 

бу шаклда мавжуд тартиб-қоидага риоя қилмаслик, тўсқинлик қилиш, манфаатга кўра иш 

кўриш (шунга ҳаракат қилиш) ҳолатларини ифодалайди. 

Миллий хавфсизлик, иқтисодий хавфсизлик ва бошқа йўналишлар бўйича 

хавфсизликка таҳдид масаласи юзасидан кенг қамровли тадқиқотлар амалга оширилган. 

Лекин олий малакали илмий ва илмий-педагог кадрлар аттестацияси бўйича тадқиқотлар 

кўлами жуда кам бўлиб, юқорида таъкидланганидак асосий масалалар амалиёт даражасида 

ҳал этилган. Умуман барча йўналишлар (миллий, иқтисодий ва б.) юзасидан “таҳдид” 

борасида илмий-назарий ёндашувлар ўхшаш бўлиб, айрим ҳолларда муайян ноаниқликлар 

мавжуд. “Баъзи мутахассислар «хавф-хатар» ва «таҳдид» тушунчаларини айнан синоним 

сифатида қўлламоқда. Ваҳоланки, «хавф-хатар» аслида жамият ҳаёти, тараққиётига хос 

бўлган доимий омилдир. Тўғри, у ҳам жамиятга нисбатан таҳдидли ҳолат. Бироқ таҳдидли 

ҳолат бевосита таҳдид дегани эмас. Таҳдид эса ўз моҳиятига кўра, жамият томонидан 

мавжуд объектив хавф-хатарнинг чуқурлашиб ва мураккаблашиб борилишига йўл қўйиб 

берилиши, пайдо бўлаётган муаммолар жавобсиз, эътиборсиз қолдирилиши натижасидир” 

[20];  

д) олий малакали илмий ва илмий-педагог кадрлар аттестацияси хавфсизлиги 

чегараси - олий малакали илмий ва илмий-педагог кадрлар аттестацияси хавфсизлигини 

таъминлашда муайян ҳолатларнинг муайян миқдорий даражаси белгиланган чегарадир. 

Ушбуда муайян ҳолатнинг чегарадан чиқиб кетмаслиги ёки чегаралар оралиғида бўлиши 

кўзда тутилади. Таклифга кўра хавфсизлик чегарасини қуйидаги 2 даражада, яъни оптимал 

даража («1») ва чекиниш даражаси («≤ 1») бўйича белгилаш мақсадга мувофиқ бўлиб, 

услубий жиҳатдан улар қуйидагича тавсифланади: 

оптимал даража: «1» миқдорий даражасида. Ушбу чегаранинг «1» даражаси, 

масалан “диссертацияни субъектив омилга кўра тайёрламаслик” ёки “талабгорнинг илмий 

даража шахсига мувофиқлиги” хавфсизлик кўр-саткичлари доимий равишда «1» тенг 

бўлиши, яъни талабгор ўз диссертациясини ўзи тайёрлаган ва илмий даража шахсига 

қўйиладиган талабларга мувофиқ бўлишини англатади;  

чекиниш даражаси: «≤ 1» миқдорий даражада белгиланиб, масалан “аттестация 

жараёнида ёлғончилик ҳолатининг йўқлиги” кўрсаткичи тавсия этилди.  

Олий малакали илмий ва илмий-педагог кадрлар аттестацияси хавфсизлиги чегараси 

бўйича қуйидагилар таклиф қилинмоқда: 

докторантура хавфсизлигини «1» даражада 5 та кўрсаткич бўйича баҳолаш 

(Диссертацияни субъектив омилга кўра тайёрламаслик; Талабгорнинг илмий даража 

шахсига мувофиқлиги; Талабгор фаолияти мониторингида коррупция ҳолатининг йўқлиги; 

Талабгор фаолияти мониторингида субъектив омилнинг йўқлиги; Талабгор фаолиятига 

якуний хулоса беришда субъектив омилнинг йўқлиги); 

ОТМ, ИТМ бирламчи экспертизаси хавфсизлигини «1» даражада 4 та кўрсаткич 

бўйича баҳолаш (Талабгорнинг илмий даража шахсига мувофиқ-лиги; Диссертациянинг 

ОТМ, ИТМдаги муҳокамасида суъбектив омилнинг йўқлиги; Диссертацияни ОТМ, 

ИТМдаги муҳокамасида коррупция ҳола-тининг йўқлиги; ОТМ, ИТМ диссертацияни ИКга 

тавсия қилишда субъектив омилнинг йўқлиги); 

илмий кенгаш бўйича аттестация хавфсизлигини «≤ 1» даражада 1 та кўрсаткич 

бўйича баҳолаш (Аттестация жараёнида ёлғончилик ҳолатининг йўқлиги) ҳамда «1» 

даражада 6 та кўрсаткич бўйича баҳолаш (Низомлар талабларига риоя қилиш; Илмий 

семинардаги диссертация экспертизасида субъектив омилнинг йўқлиги; Талабгорнинг 

илмий даража шахсига мувофиқлиги; ИКдаги аттестация жараёнида коррупция ҳолатининг 

йўқлиги; Рақамлаштириш имкониятларидан мақсадли фойдаланиш; Плагиат ҳолати-нинг 

мавжуд эмаслиги); 

олий малакали илмий ва илмий-педагог кадрлар аттестацияси (якуний) хавфсизлиги 

«≤ 1» даражада 1 та кўрсаткич бўйича баҳолаш (Низом қоидалари ва замонавий талаб 

мувофиқлиги) ҳамда «1» даражада 5 та кўрсаткич бўйича баҳолаш (Низомлар талабларига 

риоя қилиш; Диссертация экспертизасида субъектив омилнинг йўқлиги; Диссертация 

экспертизасида коррупция ҳолатининг йўқлиги; Рақамлаштириш имкониятларидан 

мақсадли фойдала-ниш; Плагиат ҳолатининг мавжуд эмаслиги). Маълумот учун: ушбуда 

«≤ 1» хавфсизлик чегараси қуйидагига кўра асосланган: низомлар замонавий талабларга 

мувофиқ бўлиши керак. Лекин низомларга тегишли ўзгартириш ва қўшимчалар киритиш 

муайян муддани талаб этади. Шунга кўра «≤ 1» хавфсизлик чегарасини тавсифлашда сифат 

жиҳатдан тегишли тушунтириш берилади;  

е) олий малакали илмий ва илмий-педагог кадрлар аттестацияси хавфсизлиги мезони 

– олий малакали илмий ва илмий-педагог кадрлар аттестацияси хавфсизлигини 

таъминловчи жами умумталабларга эришилган-лик ҳолатини миқдор-сифат жиҳатдан 

интеграл ифодаланишидир. Мезон умумлаштирилган ҳолда макро, мезо, микро (жумладан, 

муайян ихтисослик), илмий кенгаш даражаларида баҳоланиши мумкин. 

Хулоса ва таклифлар 

Олий малакали илмий ва илмий-педагог кадрлар аттестацияси хавфсизлиги, айниқса 

уни илмий-технологик хавфсизлик тизими яхлитлигида кўриб чиқиш фаолият 

натижадаорлигини оширишга хизмат қилади.  

Таҳлил шуни кўрсатадики, олий малакали илмий ва илмий-педагог кадрлар 

аттестацияси хавфсизлиги илмий салоҳиятнинг миқдорий ўсиши билан чекланмайди. 

Илмий натижаларнинг амалиётга жорий қилиниши, патентлаштириш ва тижоратлаштириш 

даражаси, докторантурадаги илмий муҳит, бирламчи экспертиза ҳамда илмий кенгашлар 

фаолиятининг холислиги ушбу хавфсизликнинг сифат жиҳатларини белгилайди. Шу 

сабабли аттестация хавфсизлигини илмий-технологик ва иқтисодий хавфсизлик билан 

уйғун тизимда баҳолаш мақсадга мувофиқ. 

Тадқиқотда илгари сурилган ёндашув асосида докторантура хавфсизлигини бешта, 

олий таълим ва илмий-тадқиқот муассасалари бирламчи экспертизаси хавфсизлигини 

тўртта, илмий кенгаш ҳамда якуний аттестация хавфсизлигини эса алоҳида кўрсаткичлар 

билан баҳолаш таклиф этилади. Бунда муаллиф томонидан белгиланган «1» ва «≤ 1» 

миқдорий чегараларини қўллашдан олдин уларнинг амалий ўлчов тартибини, маълумот 

манбаларини ва баҳолаш даврийлигини аниқ белгилаш зарур. 

Давлат илмий грантлари, диссертация мавзулари ва ишлаб чиқариш эҳтиёжларини 

ўзаро мувофиқлаштириш, фанлараро илмий кластерларни ривожлантириш ҳамда илмий 

натижаларни амалиётга татбиқ этиш механизмларини кучайтириш тавсия этилади. 

Мақолада келтирилган давлат грантлари маблағларини 20 ва 80 фоиз нисбатда тақсимлаш 

ҳамда ҳудудий квоталарга оид таклифлар амалиётга жорий этилишидан олдин алоҳида 

иқтисодий-ҳуқуқий баҳолашдан ўтказилиши лозим. 

